
У НЕБЕ АФГАНІСТАНА 

 

Пра неба Уладзімір Лясовіч пачаў марыць яшчэ ў малодшым школьным узросце. 

Чацвѐртакласнікам яму давялося ляцець на самалѐце з Даўгаўпілса ў Рыгу. Той момант так 

урэзаўся ў памяць, настолькі запаланілі душу ўражанні, што ад мары сваей так і не адступіўся. 

Шлях да яе здзяйснення юнак пачаў з заняткаў у Віцебскім вучэбна-авіяцыйным цэнтры, 

куды трапіў пасля заканчэння школы па накіраванню Браслаўскага райваенкамата. Настойлівы і 

цярплівы, ѐн спасцігаў тэарэтычныя і практычныя сакрэты авіятара. Свой першы самастойны 

палѐт здзейсніў на верталѐце МІ-1. Да гэтай пары памятае ўзрушанасць і ўнутранае захапленне, 

выкліканыя ім. 

Потым была вучоба ў аэраклубе ў Саратаўскай вобласці, адкуль паступіў вучыцца ў 

Сызраньскае авіяцыйнае вучылішча. Пасля яго заканчэння ў 1979 годзе атрымаў спецыяльнасць 

пілота-тэхніка і званне лейтэнанта. I пачалася афіцэрская служба на Украіне, у горадзе Бярдзічаве. 

Работа падабалася, ад яе атрымліваў сапраўдную асалоду. 

У 1982 годзе разам з многімі сябрамі-аднапалчанамі Уладзімір Лясовіч быў накіраваны 

камандаваннем часці выконваць воінскі інтэрнацыянальны абавязак у Афганістане. 

Дыслацыраваліся на авіяцыйнай базе ў Баграме. «Трапілі,— успамінае Уладзімір, – як кажуць, з 

карабля набаль». Амаль адразу ж па прыбыццю на месца дыслакацыі лѐтчыкам давялося ўдзель-

нічаць у правядзенні вельмі адказнай і важнай аперацыі–вызваленні ад «духаў» Пандшэрскай 

цясніны. Штодзѐнныя вылеты, абстрэлы, бамбѐжкі – і так амаль месяц. 

 «Але для нас гэта была работа, хоць напачатку нязвыклая і вельмі напружаная. 3 часам жа 

чалавек прывыкае да ўсяго. Мы справіліся з пастаўленай перад намі задачай паспяхова» – 

гаворыць Уладзімір. 

Менавіта за ўдзел у гэтай аперацыі ѐн быў узнагароджаны баявым ордэ-нам Чырвонай Зоркі, 

менавіта ў гэты час загінуў яго лепшы сябар Віктар Дальнікаў, зямляк, з пасѐлка Руба Віцебскай 

вобласці, і менавіта яму, Уладзіміру, выпала жудасная місія прывезці цынкавую труну на радзіму 

сябра і пахаваць яго ў роднай зямлі. 

Не думаў, не гадаў тады малады афіцэр, што давядзецца трапіць на афганскую вайну яшчэ 

раз, зноў неаднойчы глядзець смерці ў вочы, уд-зельнічаць у ваенных дзеяннях. Але лес 

распарадзіўся іначай. I вось, 86-ы, зноў Афганістан. Але на гэты раз ужо Шандант. Неаднойчы 

прыкрывалі з па-ветра калоны, што накіроўваліся на адыход  у Саюз. Уладзімір зазначае, што такія 

аперацыі праводзілі звычайна ўдала і без страт. А праз год вярнуліся дамоў і самі. Урад 

узнагародзіў Уладзіміра Лясовіча другім ордэнам Чырвонай Зоркі. 

Мірную службу працягваў у Германіі (гэта былі гады аб'яднання Заходняй і Усходняй 

Германіі, час вываду адтуль савецкіх войск), затым у Казахстане, непадалеку ад палігона ядзерных 

выпрабаванняў у Сяміпалацінску. І дзе б ні даводзілася служыць, выконваў свой абавязак 

бездакорна і з годнасцю. 

Па натуры сціплы, ураўнаважаны чалавек, Уладзімір не любіць рас-казваць пра сябе, бо 

лічыць, што ўсѐ яго жыццѐ – гэта звычайныя працоўныя будні лѐтчыка, а не нешта іншае. I ўсѐ ж 



вайна ў Афганістане займае ў біяграфіі, цяпер ужо мужа і бацькі, своеасаблівы і памятны радок. «А 

што Бог мілаваў,– лічыць, – што выжыў, не быў паранены, значыць, так наканавана лесам». 

На Браслаўшчыну У. Лясовіч вярнуўся ў 1992 годзе, пасля распаду Савецкага Саюза. Тут 

жылі бацькі. Давялося прызвычайвацца да штодзѐнных клопатаў і турбот. Узяўся перабудоўваць і 

рамантаваць бацькоўскую хату, уладкаваўся на работу 

Праўда, як прызнаўся Уладзімір напрыканцы нашай размовы, не-не ды ў штодзѐннай мітусні 

і вірлівасці жыцця ўзгадваюцца ў памяці эпізоды ваенных дзеянняў у Афганістане, баявыя сябры-

таварышы і шмат таго, што звязана са службай у авіяцыі. Яскравым жа доказам мінулага 

з'яўляюцца два баявыя ордэны, медаль «Ад удзячнага афганскага народа», юбілейны медаль, 

уручаны летась з нагоды 10-годдзя з дня вываду савецкіх войскаў з ДРА. 

